
31 Oketopa 2014 
 
 
Afioga Laaulialemalietoa Leuatea Polataivao Fosi, 
Afioga i le Fofoga Fetalai, 
Fono Aoao Faitulafono, 
Malo Tutoatasi o Samoa 
 
 
 
Lau Afioga i le Fofoga Fetalai, 
 
Lipoti i le Palemene – Lipoti o Tulaga Faaletonu o lo o tulai mai i Matagaluega o le Pulega 
Faatonu o le Malo o Samoa na lipotia mai i le Ofisa Suetusi, mo le vaitaimi o Iulai 2011 – 
Iuni 2012. 
 
 
I le usitaia ai o le Mataupu 98 o le Faavae o le Malo Tutoatasi o Samoa 1960, ma le Fuaiupu 42 o 
le Tulafono o le Sueina o Tusi 2013, ua ou tuuina atu nei ma le faaaloalo tele i lau Afioga, mo le 
faataatiaina i luga o le laulau a fono a le Palemene i lana fonotaga o lumanai nei, la’u Lipoti e 
uiga i Tulaga Faaletonu o lo o aliae mai i totonu o Matagaluega o le Pulega Faatonu a le Malo o 
Samoa ua lipotia mai i le Ofisa Suetusi, mo le vaitaimi o Iulai 2011 e oo atu ia Iuni 2012. 
 
 
Ma lou faaaloalo tele, 
 

 
Fuimaono Papalii C. G. Afele 
PULE MA SUETUSI AOAO  
 

 



 

 

 

UPU TOMUA 
 

E manaomia Matagaluega ma Ofisa Fa’a-le-Palemene ma Ofisa Fa’a-le-Fa’avae o le Malo o 
Samoa e lipoti mai i le Ofisa Suetusi soo se tulaga faaletonu o lo o tulai mai i totonu o o latou 
lotoifale tau galuega e faasino i tinoitupe, oloa po o isi aseta. O le Matagaluega o Tupe (MOF), e 
ala i le Sueina o Tusi Faalotoifale ma le Vaega o Suesuega a lana Matagaluega, e faatinoina 
suesuega o tulaga faaletonu nei e lipotia mai. 
 
O le lipoti lenei o le otootoga o tulaga faaletonu uma ua lipotia mai i le Ofisa Suetusi mo le 
tausaga faaletupe mai ia Iulai 1 2011 e oo atu ia Iuni 30 o le tausaga 2012. 
 
Ua faavasegaina tulaga faaletonu nei i a matou lipoti i le Palemene i ni vasega po o ni ituaiga se 
tolu. O nei vasega e faapea: 
 

1. Totoga o taavale ma le toe faaleleia 
2. Tupe leiloloa ma le ave faagaoi o meatotino a le Malo 
3. Faaaoga sese o Tupe a le Malo 

 
E ao ona tuuina mai lipoti o tulaga faaletonu i le taimi lava lea ina ua maea le faalavelave lea e 
faasino i ai ma, e le tatau ona faatuai a o talia ai le faamaeaina o so o se suesuega faa-ofisa, tau 
matagaluega po o leoleo e pei ona taua mai i Faatonuga a le Ofisa o Tupe 1977, Vaega C.15. 
 
I tausaga ua mavae, na aofia lipoti o tulaga faaletonu i totonu o le lipoti autu a le Ofisa Suetusi e 
tuuina atu i le Palemene. I le taumafai ai e faatino galuega tuua o le sueina o tusi, faia o 
toefuataiga ma le atiaeina o le mafaigafatia o le Ofisa Suetusi, na faamaeaina lipoti o tulaga 
faaletonu mo le tausaga faaletupe e faaiuina i le aso 30 Iuni 2012 ma le aso 30 o Iuni 2013, i se 
faiga e tuueseeseina ai ma Lipoti Autu, ina ia ese ai lona lipotia atu i le Palemene.  
 
 

 
Fuimaono Papalii C. G. Afele 
PULE MA SUETUSI AOAO  

Matagaluega    Faatoaga ma Faigafaiva 

Aofai o tulaga faaletonu  1   

              

 

1. Faaleagaina o le taavale a le Malo MAF36 i le aso 27 o Me 2011 

 

Ituaiga     A. Totoga o Taavale ma le Toe faaleleia 

Tau    $4,500 

Auiliiliga Na lipotia mai lenei tulaga i le aso 3 Novema 2011. Na lavea le 

taavale i le auala laupapa i Lalovaea i se taxi e agai mai 

Togafuafua lea na mafua ai ona faaleagaina lona itu taumatau. 

Na lipotia lenei mataupu i Leoleo o i latou ia na faamaonia e 

sese le avetaavale o le taxi. E inisiua le taavale a le Malo i le 

Kamupani Inisiua a Apia. 

Gaoioiga na faia Na fautuaina e le Matagaluega o Tupe le Matagaluega o 

Faatoaga ma Faigafaiva ina ia totogiina le faasiliga atoa e $500 i 

le Kamupani Inisiua a Apia, ma ia fautuaina ave taavale uma ia 

mautinoa le ave faaeteete o taavale i taimi uma e galulue ai, mo 

le saogalemu o tagata uma e malaga i taavale, ma puipui mai ai i 

nisi faalavelave faapea i le lumanai. Na fautuaina foi le tuuina 

mai o lipoti o tulaga faaletonu i taimi e tatau ai.  

Matagaluega Fesootaiga ma Faamatalaga Faatekonolosi 

Aofai o tulaga faaletonu 1 

          

 

1. Leiloloa ma le Gaoia o lau uamea kopa ma uaea malolosi mai le Pou a le 2AP i Matautu 

 

Ituaiga    B. Leiloloa ma le Gaoia o Meatotino a le Malo 

Tau    Silasila i Auiliiliga 

Auiliiliga Na lipotia mai lenei tulaga i le aso 11 Ianuari 2012. O loo taua i 

le lipoti autu a le Ofisa Suetusi mo le tausaga faa le tupe na 

faaiuina ile 30 Iuni 2012 se suesuega faapitoa na faia e le Ofisa i 

lea mataupu. 

Matagaluega Aoga, Taaloga ma Aganuu 

Aofai o tulaga faaletonu 6    

_          

 

1. Faaleagaina o le taavale a le Malo MESC05 i le aso 15 Ianuari 2012 

 

Ituaiga    A. Totoga o Taavale ma Toe faaleleia 

Tau    $1,100 

Auiliiliga Na lipotia mai lenei tulaga i le aso 20 Ianuari 2012. Na tulai mai 

lenei faalavelave i Vaimoso i le taimi na piki mai ai tagata 

faigaluega e galulue ovataimi i le Aso Sa. Na taia le taavale mai 

le pito i tua e se taxi a’o alualulemu i luga o se patupatu mo le 

gasololemu ai o taavale. O lenei tulaga na mafua ai ona 

faaleagaina lona bumper ma le itu i tua. E inisiua lenei taavale i 

le Kamupani Inisiua a le Federal Pacific (FPI) Ltd. Ua teena e le 

FPI le totogiina o le tau o le faaleleia o le taavale e $1,100 ona e 

maualalo ifo i le faasiliga e $1,500.00. 

Gaoioiga na faia: Na fautuaina e le Matagaluega o Tupe le totogiina e le 

Matagaluega o le tau atoa o le faaleleia mai so o se tupe o tala o 

tupe faatatauina o lo o i ai i lea taimi.  

 
2. Faaleagaina o le taavale a le Malo MESC12 i le aso 13 Mati 2012 

 

Ituaiga     A. Totoga o Taavale ma le Toe faaleleia. 

Tau    E le i maua mai 

Auiliiliga Na lipotia mai lenei tulaga i le aso 19 Mati 2012. Na faafoeina 

lenei taavale e le Minisita Lagolago ma na aafia ai o ia i lea 

faalavelave i Mulivai i le itula e 11.55 i le taeao. Na taofi lana 

taavale ina ua liliu i le itu taumatau lē sa i ona luma atu ma o le 

mea lea na taia ai le pito i tua e se isi taavale na mafua ai ona 

faaleagaina le bumper i tua. E sese le ave taavale lea na i tua ma 

ua ia malie e faaleleia le taavale a le Malo e lana inisinia. 

Gaoioiga na faia E le i faia se suesuega a le Matagaluega o Tupe.  

 

3. Faaleagaina o le taavale a le Malo MESC02 i le aso 18 o Novema 2011 

 

Ituaiga    A. Totoga o Taavale ma le Toe faaleleia 

Tau    E le i maua mai 

Auiliiliga Na lipotia mai lenei tulaga i le aso 20 Ianuari 2012, i le tuanai ai 

o le masina talu ona tupu le faalavelave. Na ta’e le tioata tele i 

luma e mafua mai i se maa na fiti mai i se isi taavale o lo o 

malaga i luma atu a o faagasolo le asiasiga aloaia a le Minisita i 

Savaii. Na faafoeina e le ave taavale a o malaga faatasi ma le 

Minisita. 

Gaoioiga na faia  E le i faia i ai se suesuega a le Ofisa o Tupe. 

 

 
4. Eseesega o lipoti faale-kuata a le MESC 

Ituaiga    Suesuega faapitoa 

Tau    E le i maua mai 

Auiliiliga Na lipotia mai lenei tulaga faaletonu i le aso 11 Novema 2010. 

Sa faatino e le Matagaluega o Tupe se suesuega faapitoa e uiga i 

mataupu ua taua mai i le lipoti faale-kuata a le suetusi autu tau 

lotoifale mo le tausaga faaletupe e faaiuina i le tausaga 

2012/11. O eseesega na faailoaina e aofia ai le lē usitaia o faiga 

faavae a le Malo, tulafono faatonutonu ma faiga e faafoeina ai 

faalotoifale galuega. Na faaopoopo atu i ai ma le lē faatinoina 

lelei e tagata faigaluega e fitoitonu ma tiute ma galuega o latou 

tiute tauave i nisi o mataupu. 

Gaoioiga na faia E tele fautuaga na faia e le Matagaluega o Tupe e puipuia ai nei 

eseesega ma tupe ua mautinoa ua leiloloa a le Matagaluega ma 

le Malo i lona aotelega. O nisi o nei fautuaga e aofia ai le 

talafeagai o le faamalosia o taualumaga ma faiga faavae, le 

tuueseeseina o tiute tauave, le malupuipuia o faamaumauga a 

le Malo ma le faamalosia o faatonuga a le Kapeneta e faasino i 

taavale. 

 Na faamamafaina foi taiala mo le faagasologa o le faatulagaina 

o tupe o le tsunami ma le teuina o tusi aoga ma le faatauina mai 

o aseta. Ua tatau ona iloiloina i le taimi lava lea auala ma faiga e 

faafoe ai amioga pulea a tagata ofisa e fitoitonu i ai nei gaoioiga. 

 

5. Faaleagaina o le taavale a le Malo MESC25 i le aso 18 o Aperila 2011 

 

Ituaiga    A. Totoga o Taavale ma le Toe faaleleia 

 Tau    $950 

Auiliiliga Na lipotia mai lenei tulaga i le aso 5 Me 2011. O le mafuaaga o 

lenei faaleagaina ona o se maa na togi mai e e se tagata e le o 

iloa mai le auala i Lufilufi i le taavale o lo o faafoeina e le Ofisa 

Sili o Pulega ma na ta’e ai le faamalama o le faitotoa i le autafa 

agavale o le taavale. Na lipotia ai i lea lava taimi i le Ofisa o 

Leoleo mo se suesuega. 

Gaoioiga na faia E inisiua lenei taavale i le kamupani a le Progressive Insurance, o 

i latou ia na totogina le mea na faaleagaina, faatasi ai ma le tupe 

faasili e $200 lea na totogiina e le Matagaluega i lalo o le 

Poloketi a le Vaega o Aoga.  

 

6. Faaleagaina o le taavale a le Malo MESC07 

 

Ituaiga    A. Totoga o Taavale ma le Toe faaleleia 

Tau    $600 

Auiliiliga Na lipotia mai lenei tulaga i le aso 14 Setema 2011. Na 

faaleagaina le itu agavale o le taavale ina ua taumafai se faiaoga 

e togi se tamaitiiti aoga i se ‘ili uamea ae lavea ai le taavale. Na 

faatonuina e le pule aoga le faiaoga na aafia ai e totogi le tau o 

le faaleleia o le taavale. Sa totogi nana e le faiaoga le $100 i le 

ave pasi mo le toe faaleleiga o le taavale peitai na faaaoga e lea 

ave pasi le $100 mo ia lava. 

Gaoioiga na faia Na totogi e le faiaoga le 70% o le tau o mea na faaleagaina 

($420) ae totogi e le ave taavale a le Matagaluega le 30% ($180) 

e ala i le toesea mai i lona totogi o le $20 mo vaiaso totogi 

taitasi. Sa faapea foi ona fautuaina e le Matagaluega o le Tupe le 

tuuina atu o se lapataiga malosi i le faiaoga lea na aafia ina ia 

mautinoa e ia o se isi tulaga faapea e toe tulai mai ona o lona 

faatamala ma le limatete, o le a fautuaina loa le faateaina o ia, 

aemaise lava, o le saogalemu o tamaiti aoga o lo o i lima ia o 

faiaoga i le taimi o aoaoga.  

Matagaluega  Tupe 

Aofai o tulaga faaletonu 1 

          

 

1. Faaleagaina o le taavale a le Malo MFIN04 i le aso 5 Setema 2011 

 

Ituaiga    A. Totoga o Taavale ma le Toe faaleleia 

Tau     $747 

Auiliiliga  Na lipotia mai lenei tulaga i le aso 6 Setema 2011. Sa fealuai le 

taavale i galuega masani a le Ofisa. Sa afe le taavale i tua i le 

auala i Vaimea e alofia ai le fetaui ma se isi taavale na faafuasei 

ona pasia o ia mai le laina ogatotonu e aunoa ma se faailoilo. Na 

maosia le bumper i luma ma le itu taumatau o le taavale ona o 

lenei faalavelave. Sa lipotia lenei tulaga i Leoleo ma na talia e le 

ave taavale o lea taavale o ia e sese. 

Gaoioiga na faia  Na fautuaina e le Matagaluega o Tupe le faaleaogaina o lea 

mataupu ona sa totogi uma e le ave taavale e patino i ai lea 

taavale le aofaiga atoa mo le toe faaleleia o le taavale a le 

Matagaluega, ma e tatau i ave taavale uma ona faaeteete i taimi 

uma i luga o auala ina ia faaitiitia ai faalavelave tutupu i le 

lumanai, aemaise lava le saogalemu o tagata feoai i taimi uma.  

Matagaluega  Soifua Maloloina 

Aofai o tulaga faaletonu 1 

          

 

1. Leiloa o le Api Saini, Vaega o Siosiomaga Tau Soifua Maloloina i le aso 5 Oketopa 2011 

 

Ituaiga   B. Leiloa ma le Gaoia o Meatotino 

Tau    E le i maua mai 

Auiliiliga Na logoina le Ofisa i lenei mataupu i le aso 17 Oketopa 2011. Na 

leiloa lenei api a o tapena le Ofisa mo lona nofoaga fou. Ua le 

mafai nei ona toe maua faamaumauga o tagata faigaluega ma 

aso na galulue ai, aso malolo ua aveina, itula na galulue 

ovataimi ai mo le vaitaimi e amata mai le aso 23 Aperila 2010. 

Gaoioiga na faia E le i faia i ai se suesuega a le Matagaluega o Tupe. 

Matagaluega Ofisa o le Fono Aoao Faitulafono 

Aofai o tulaga faaletonu 1 

          

 

1. Faaleagaina o le taavale a le Malo LA01 i le aso 17 Setema 2011 

 

Ituaiga    A. Totoga o Taavale ma le toe faaleleia 

Tau    E le i maua mai 

Auiliiliga Na lipotia mai lenei mataupu i le aso 20 Setema 2011. Sa malaga 

atu le taavale i le itu i sasae o le auala i Vailoa ma afe atu i 

totonu o le Faleoloa o le Le Vai ina ua avanoa le auala, sa fetoai 

ai ma se taavale e patino i se tagata na tuua lea nofoaga na 

mafua ai ona maosia le bumper o le taavale a le Malo. E inisiua 

le taavale i le kamupani Inisiua a le National Pacific faatasi ai ma 

se faasiliga o tupe totogi e $500. 

Gaoioiga na faia Na fautuaina e le Matagaluega o Tupe le ave taavale na aafia ai 

ina ia faatalanoa le mataupu mo le totogiina o le tupe faasili i le 

NPI po o le saili se isi auala e totogi ai le toe faaleleiga o lenei 

taavale a le Malo.  

Matagaluega Punaoa Faalenatura ma le Siosiomaga 

Aofai o tulaga faaletonu 5 

          

 

1. Solia o Tulafono Laiti o Amioga Pulea 

 

Ituaiga    Solia o Tulafono laiti o Amioga Pulea 

Tau     $3,250 

Auiliiliga Na lipotia mai lenei mataupu i le aso 22 Mati 2012. Na solia e lē 

o lo o tagofiaina tupe (cashier) le Tulafono Latiiti o Amioga 

Pulea. Na faapea foi ona logoina le Matagaluega o Leoleo mo 

nisi suesuega atili. 

Gaoioiga na faia Na logoina mai e le MNRE e faapea ua maea ona totogiina e lea 

tagata faigaluega le aofaiga o le tupe e $3,250 ma na faapea foi 

ona faamutaina ai ma lana auaunaga. Sa fautuaina foi e le 

Matagaluega o Tupe ina ia faamalosia faafoega tau lotoifale e 

usitaia ai tulaga o lo o faamaoti mai i tulafono faafoe a le Ofisa o 

Tupe.  

 

2. Faaleagaina o le taavale a le Malo MNRE29 i le aso 26  Mati 2011 

 

Ituaiga    A. Totoga o Taavale ma le toe faaleleia 

Tau    $620 

Auiliiliga Na logoina le Ofisa i le aso 28 Mati 2012. Na maosia le itu 

taumatau i tua o le taavale i se faalavelave e le i faamaonia 

atoatoa mai. Na aveina le taavale e ni tagata faigaluega se 

toatolu i le aso na tupu ai lea faalavelave, ma faatoa latou iloa i 

le aso na sosoo ai. E le i inisiuaina le taavale lenei. 

Gaoioiga na faia  Sa fautuaina le MNRE ina ia totogiina le tau atoa o mea ua 

faaleagaina o le taavale a le malo e tagata faigaluega nei e 

toatolu na aafia ai. E tatau ona faamalosia faiga e faafoe ai le 

faaaoga sese o taavale a le Malo.  

 

3. Faaleagaina o le taavale a le Malo MNRE46 i le aso 22 Mati 2012 

 

Ituaiga    A. Totoga o Taavale ma le toe faaleleia 

Tau    $16,836 

Auiliiliga Na logoina mai lenei faalavelave i le aso 17 Aperila 2012. Sa 

faafoeina lenei taavale e le Ofisa Autu (Vaomatua) ma na aafia i 

se faalavelave i le auala laupapa i Fagalii i le itula e 7.30 ile afiafi. 

Na pau ese le taavale i autafa o le ala laupapa na mafua ai ona 

faaleagaina lona itu taumatau. O le isi tulaga na mafua ai o le 

saoasaoa tele. Sa lipotia foi i Leoleo ma na mulimuli ane tosoina 

e le Lois Auto Spare Parts i Lotopa, ma e le i inisiuaina lenei 

taavale. 

Gaoioiga na faia Sa fautuaina e le Matagaluega o Tupe le ave taavale na aafia ai 

ina ia toesea mai le $880 mai lona totogi faatasi ai ma ana 

faamanuiaga tau litaea e $15,956. Na faapea foi ona fautuaina 

malosi le aveina ma le faaeteete o taavale a le Malo i taimi uma 

ma ia faapea foi ona faamalosia faiga tau faafoega mo le 

faaaogaina o taavale a le Malo i le maea ai o taimi faigaluega. 

 

4. Faaleagaina o le taavale a le Malo MNRE41 i le aso 27 Ianuari 2012 

 

Ituaiga    A. Totoga o taavale ma le toe faaleleia 

Tau    $500 

Auiliiliga Na lipotia mai lenei tulaga i le aso 30 Ianuari 2012. Sa lavea le 

taavale i le aoauli a o feaveai ai tagata faigaluega. Na soaina le 

taavale mai tua e se taavale patino a se tagata ma afaina ai le 

bumper ma le keli o le taavale. Na logoina le Ofisa o Leoleo ma 

na iloa ai o lo o i ai foi ni mea na faaleagaina muamua o lea 

taavale e le i lipotia e pei o le ta’e o le moli faailoilo i tua ma le 

maosia o le itu agavale. Na ioeina e le Kamupani Inisiua a le 

National Pacific le latou totogiina uma o le tau o le toe faaleleia 

o lenei taavale. 

Gaoioiga na faia  Sa fautuaina le Matagaluega ina ia latou totogiina le totogi 

faasili e $500. Sa faamanatu foi e le Matagaluega o Tupe le 

pulega ina ia faamalosia le logoina o tagata faigaluega i le 

faaaoga ma le aveina faaeteete o taavale a le Malo e aloese mai 

ai i le maumau o tupe a le Malo o lo o toe faaleleia ai, aemaise 

le tulaga lea o mea na faaleagaina muamua o le taavale i le isi 

faalavelave e le i lipotia mai.  

 

5. Faaleagaina o le taavale a le Malo MNRE02 i le aso 23 Fepuari 2012. 

 

Ituaiga    A. Totoga o Taavale ma le toe faaleleia 

Tau    $830.55 

Auiliiliga Na logoina mai lenei mataupu i le aso 27 Fepuari 2012. Na 

faaaogaina lenei taavale (MNRE02) e le Vaega a le PUMA mo le 

latou asiasiga aloaia i le aso na tupu ai le faalavelave. Na nuti le 

tioata tele i luma e mafua mai i se maa na fiti mai se pasi ina ua 

pasia Tiavea. E le i inisiuaina lenei taavale. 

Gaoioiga na faia E le i faia i ai se suesuega a le Matagaluega o Tupe.  

Matagaluega  Leoleo ma Falepuipui 

Aofai o tulaga faaletonu 9 

          

 

1. Faaleagaina o le taavale a le Malo POL03 ma le POL04 i le aso 10 Aokuso 2011 

 

Ituaiga A   Totoga o Taavale ma le toe faaleleia 

Tau    $14,000 

Auiliiliga Na lipotia mai nei taavale i le aso 11 o Aokuso 2011 ona o ni 

tauaiga maa na tupu i le va o tupulaga Apia ma Matautu. Na 

faaleagaina nei taavale a o agai atu i se telefoni o se faalavelave 

ae peitai na taunuu atu i lea nofoaga ua matuia le tulaga ua oo i 

ai ma na osofaia ai loa leoleo na afaina leaga ai taavale uma nei 

e lua. 

Gaoioiga na faia E inisiua uma taavale nei i le Kamupani Inisiua a le Federal 

Pacific lea na totogiina le toe faaleleia faatasi ai ma le totogi 

faasili e $1,250 mo le taavale e tasi.  

 

2. Faaleagaina o le taavale a le Malo MPAG14 i le aso 29 Iulai 2010 

 

Ituaiga    A. Totoga o Taavale ma le toe faaleleia 

Tau    $1,803.33 

Auiliiliga Sa logoina mai lenei mataupu i le aso 31 Iulai 2010. Na nuti le 

faamalama tele i luma a o pakaina le taavale i le nofoaga e paka 

ai taavale a le Ofisa i le taimi na tupu ai. E le o iloa le tagata na 

afaina ai lenei taavale ma ua maea ona toe suia le faamalama 

tele i luma i se mea fou e le Hyundai Automotive. 

Gaoioiga na faia Sa fautuaina e le Matagaluega o Tupe le totogi atoa e le 

Matagaluega o le toe faaleleia o lea taavale i le kamupani. E 

tatau foi i le pulega ona faatino faiga talafeagai uma e mautinoa 

ai o lo o vaavaaia lelei aseta a le Matagaluega, ma ia 

mulimulitaia faiga faavae sagatonu ma taualumaga mo le toe 

faaleleia ma le tausiga o taavale. Ia toe faamanatu foi i 

matagaluega e tatau ona faamaonia muamua e le Ofisa o le 

Tupe pepa e poloaia ai le totogiina o tupe a o le i aveina atu so o 

se taavale i le inisinia mo le toe faaleleia. 

 

3. Faaleagaina o le taavale a le Malo MPAG03 ia Novema 2010 

 

Ituaiga    A. Totoga o Taavale ma le Toe faaleleia 

Tau    $1,500 

Auiliiliga Na faatoa logoina mai lenei tulaga ile aso 25 Aokuso 2011 ina ua 

toeitiiti atoa le tausaga talu ona maea ona tupu. E faalua ona 

ta’e le faamalama tele i luma o le taavale faatoa suia ai. Na 

maua ai foi se omo laitiiti a o i ai lea i le vaaiga a le Sui Komesina 

talu ai. Na malaga atu le taavale i le auala i Siusega ma lavea ai 

le faamalama tele i luma i se maa mai se isi taavale na ui mai ai i 

lea auala, ma na faapea ona mafua ai le isi omo tele e 

manaomia le toe faaleleia. Na totogiina e le Kamupani Inisiua a 

le Federal Pacific tupe totogi o le toe faaleleia faatasi ai ma se 

totogi faasili e $1,250. 

Gaoioiga na faia Na fautuaina e le Matagaluega o Tupe le totogi e le 

Matagaluega o le totogi faasili i le Kamupani Inisiua. So o se 

lipoti foi o tulaga faaletonu e faasino i mea leiloloa po o le 

faaleagaina o meatotino a le Malo e tatau ona tuuina vave atu i 

le Ofisa Sili o le Matagaluega o le Tupe ma Pule ma Suetusi 

Aoao, faatasi ai ma se ata o lea tulaga i le Komisi e Pulea 

Galuega a le Malo. E tatau foi i le pulega ona suesueina mea 

faaleagaina o taavale a le Matagaluega ma faia ai ni gaoioiga 

talafeagai e toe faaola ai tupe totogi mai tagata ofisa e fitoitonu 

ma nei gaoioiga.  

 

4. Faaleagaina o le taavale a le Malo POL10 

 

Ituaiga A.   Totoga o Taavale ma le toe faaleleia 

Tau    $5,931 

Auiliiliga Na logoina mai lenei mataupu i le aso 7 Setema 2011. Sa 

faaaogaina lenei taavale e le Minisita o Leoleo talu ai a o 

lumanai le Faiga Palota Aoao ma na faafoi mai i le Matagaluega 

ma mea nei ua faaleagaina, e lua laulua i luga o le tioata tele i 

luma, ua gau le au o le faitotoa i tua ma nofoa ua faaleagaina 

uma. Na teena e le Kamupani Inisiua a le Federal Pacific le latou 

totogiina o nei mea ua faaleagaina ona e le i mafai ona tuuina 

atu ai auiliiliga mo mea ua faaleagaina. 

Gaoioiga na faia  Na fautuaina e le Matagaluega o Tupe le totogiina e le 

Matagaluega o le pili atoa o le toe faaleleiga ma faamautinoa le 

faatonutonuina o taualumaga talafeagai mo le faaaogaina o 

taavale a le Malo e aofia ai le toe faafoi atu ma le tuuina atu o 

taavale o lo o faaaogaina e tagata faigaluega faatagaina. E tatau 

ona faia se suesuega faalotoifale e le Matagaluega ina ia 

faamaonia ai le mafuaaga o nei mea ua faaleagaina, faatasi ai 

ma le sailia atoa mai o auiliiliga maeaea mo faamoemoega tau 

le talosagaina o le inisiua. 

 

5. Faaleagaina o le taavale a le Malo POL09 i le aso 28 Iuni 2011 

 

Ituaiga    A. Totoga o Taavale ma le toe faaleleia 

Tau    $1,000 

Auiliiliga Na lipotia mai i le aso 7 Iulai 2011. Na malaga atu le taavale e 

momoli se pagota mai Lotopa agai atu i Tafaigata. Faatoa iloa le 

mea na faaleagaina i le faamalama o le itu agavale ina ua 

taunuu le taavale. E le’i mafai ona faia se faaiuga o le mafuaaga 

o lea tulaga ona o le lē faatuatuaina o faamatalaga na tuuina 

mai e alii leoleo na aafia ai. 

Gaoioiga na faia Na fautuaina e le Matagaluega o Tupe le totogi atoa e le 

Matagaluega o le tau o le toe faaleleia o le taavale e $1,000, 

aemaise ai le totogi mai e alii leoleo nei na aafia ai o le aofaiga 

lava lea e $1,000. E ao foi i le Matagaluega ona inisiua uma ana 

taavale e mautinoa ai le toe faaolaina o tupe alu mo le toe 

faaleleia o mea faaleagaina, ma ia i ai laisene ave taavale o i 

latou ua atofaina e ave taavale ma/e tatau foi ona i ai ni laisene 

o alii leoleo o lo o aveina taavale a le Malo. E ao foi ona nafa 

leoleo o lo o aveina taavale a le Malo ma le vaavaaia lelei o 

aseta a le malo. 

 

6. Faaleagaina o le taavale a le Malo POL04 i le aso 17 Setema 2011 

 

Ituaiga    A. Totoga o Taavale ma le toe faaleleia 

Tau    $4,000 

Auiliiliga Na taua mai lenei faalavelave i le aso 17 Setema 2011. Sa agai 

atu le taavale a leoleo e tali atu i se telefoni na maua mai o se 

vevesi i Lepea i le afa o le 12.30 ile po e uiga i tagata o lo o fai 

tauaiga maa i le auala i Vaitoloa. Na faatuina le taavale i luma o 

le fale o lē na aafia i le taimi tonu na toe faaauau ai le tauaiga 

maa lea na mafua ai ona taei le faamalama tele i luma faatasi 

ma se omo i luga o le fale o le taavale. E inisiua lenei taavale i le 

Kamupani a le National Pacific Insurance. 

Gaoioiga na faia  Na faatonuina e le MOF le totogiina e le Matagaluega i le NPI le 

totogi faasili e $1,500 mai lana tala o le tupe. Sa talosagaina foi 

le Matagaluega e sailia se isi faiga talafeagai e puipuia ai nei 

tulaga ma alofia ai le faaleagaina o taavale a le malo aemaise 

lava le faamautinoaina o le saogalemu o alii leoleo. 

 

7. Faaleagaina o le taavale a le Malo POL22 i le aso 5 Mati 2012 

 

Ituaiga    A. Totoga o Taavale ma le toe faaleleia 

Tau    $688.57 

Auiliiliga Sa lipotia mai lenei mataupu i le aso 26 Mati 2012. O lenei 

taavale na tu i le nofoaga e paka ai taavale a le Niu Pharmacy lea 

e tiute ai alii leoleo. Ina ua tuua e le taavale lenei nofoaga, sa 

faasolomuli e le leoleo ma na faafuasei ai ona taia mai tua e se 

taavale e patino i se tasi tagata. Na lipotia lenei mataupu i 

leoleo. 

Gaoioiga na faia  Na faia le faaiuga a le faamasinoga ina ia totogi lava e le tagata 

ia le faaleleia o lana taavale. E tatau i le matagaluega ona totogi 

le tau atoa o le toe faaleleia. Na fautuaina foi ave taavale 

faatagaina e ave ma le faaeteete taavale a le malo i taimi uma. 

 

8. Faaleagaina o le taavale a le Malo MPAG02 

 

Ituaiga    A. Totoga o Taavale ma le toe faaleleia 

Tau    $4,601.15 

Auiliiliga Sa logoina mai lenei mataupu i le aso 30 Mati 2011. Na 

faaaogaina e le Minisita Lagolago talu ai le taavale lenei a o 

lumanai ai le Faiga Palota Aoao ma faafoi mai ai ua faaleagaina. 

Sa faapea mai le lipoti na mafua ona faaleagaina ona o le 

malaga atu a lē ua aafia ai i luga o le vaa i Savaii. 

Gaoioiga na faia Na totogi e le Pacific Insurance Underwriters Ltd le aofaiga atoa 

o le tupe e faaleleia ai, faatasi ai ma le totogi faasili e faia e le 

Ofisa o Leoleo. Na fautuaina foi le pulega e faamautinoa o lo o 

faia suesuega talafeagai uma e uiga i taavale ua faaleagaina e 

iloa ai vaega po o leoleo e aafia ai.  

 

9. Faaleagaina o le taavale a le Malo POL26 i le aso 31 Tesema 2010 

 

Ituaiga    A. Totoga o Taavale ma le toe faaleleia 

Tau    $4,601.15 

Auiliiliga Sa lipotia mai le mataupu i le aso 20 Ianuari 2011. Sa malaga le 

taavale a leoleo i lana asiasiga masani e ui atu i Laulii. Sa togi 

mai e se tagata e le mailoa po o ai se maa na ta’e ai le tioata i 

tua o le POL26. Ua faaleaogaina nei lea taavale ona ua i se 

tulaga o le aogā ma le lē toe aogā, ma o lo o i le lotoa i Vaimea i 

le taimi nei.  

Gaoioiga na faia Ua fautuaina e le Matagaluega o Tupe tagata ofisa faatuatuaina, 

aemaise lava leoleo faatagaina o lo o latou aveina taavale a 

leoleo ina ia mataala i taimi uma mo le saogalemu o taavale a le 

Malo. E tatau foi i le Matagaluega ona mautinoa le pueina mai i 

lea lava taimi o tagata o lo o aafia i nei faalavelave pe afai e 

mafai, aemaise ai pe afai o galulue leoleo i lea taimi.  

Matagaluega    Palemia ma le Kapeneta 

Aofaiga o tulaga faaletonu  1 

              

 

1. Faaleagaina o le taavale a le Malo MPMC12 i le aso 22 Setema 2011 

 

Ituaiga     A. Totoga o Taavale ma Toe faaleleia 

Tau    $30,000 

Auiliiliga Sa lipotia mai lenei mataupu i le aso 21 Oketopa 2011. Sa tulai 

mai se faalavelave i Tanugamanono ina ua taumafai le ave 

taavale a le Matagaluega e pasia se isi taavale o lo o muamua 

atu. Na faafuasei ona pau i totonu o se autu i autafa o le auala. 

Na lipotia mai le mataupu faatasi ai ma mea ua faaleagaina e 

taugata tele ma le tulaga e le i inisiuaina le taavale.  

Gaoioga na faia  Na molia e leoleo le ave taavale i lona faatamala ma le lē 

faautauta. E le i faatinoina se suesuega a le Ofisa o Tupe.  

Matagaluega    Tupe Maua 

Aofai o tulaga faaletonu  3 

              

 

1. Tupe Leiloloa mai le Vaega o Tupe, Matautu i le aso 13 o Fepuari 2012 

 

Ituaiga    B. Leiloa ma le Gaoia o Meatotino a le Malo 

Tau    $1,448,772.03 

Auiliiliga Sa logoina ma lipotia mai le mataupu i le aso 14 Fepuari 2012. 

Sa lokaina tupe na aoina mai o le aso a le Matagaluega i le sefe 

tupe uamea i le maea ai o galuega o lea aso mo le teuina i le aso 

e sosoo ai. Na faatonuina ni tagata ofisa tau tupe se toalua e 

aveeseina mai ia taga tupe mo le teuina i le taeao, ma o le taimi 

lea na lipotia mai ai ua leai se mea.  

Gaoioiga na faia Na faia suesuega e le Ofisa e Sueina Tusi a le Malo ma faapea 

ona tuuina atu i le Ofisa o Leoleo le mataupu. E le i suesueina 

lenei mataupu e le Matagaluega o Tupe. 

 

2. Faaleagaina o le taavale a le Malo MOR16 i le aso 7 Oketopa 2011 

 

Ituaiga    A. Totoga o Taavale ma le toe faaleleia 

Tau    $5,000 

Auiliiliga Na lipotia mai le mataupu i le aso 14 Oketopa 2011. Na faailoa i 

moli faailoilo o le taavale o le a afe i le itu taumatau mo le 

Western Union Money Transfer i Vaitele ae faafuasei loa ona 

pasia e se van saosaoa le taavale a le Matagaluega na mafua ai 

ona faaleagaina le faitotoa i luma, faata i autafa, moli sulu i 

luma ma le tapuni o le afi. Sa inisiua le taavale a le Malo i le 

Kamupani Inisiua a le National Pacific. 

Gaoioiga na faia Na fautuaina e le Matagaluega o Tupe le Matagaluega e 

totogiina le totogi faasili e $1,250, ma le Kamupani Inisiua e 

totogi le tupe mo le faaleleia o le taavale. Na fautuaina foi ave 

taavale e uiga i le faautauta mo le saogalemu o tagata 

faigaluega aemaise tagata lautele. 

 

3. Faaleagaina o le taavale a le Malo MINMOR i le aso 9 Oketopa 2011. 

 

Ituaiga     A. Totoga o taavale ma le toe faaleleia 

Tau    $5,600 

Auiliiliga Sa lipotia mai lenei mataupu i le aso 11 Oketopa 2011. Sa 

faasolomuli e le Minisita le taavale ma alu ai agai i tua mai lona 

lumafale ae faafuasei ona ia taia ai le pou o le uaea tautau 

lavalava ma ta’e ai le tioata tele i tua. E inisiua lenei taavale i le 

Kamupani Inisiua a le Federal Pacific. 

Gaoioiga na faia  Na faatonuina e le Matagaluega o Tupe le totogiina e le 

Matagaluega o Tupe Maua o le totogi faasili e $1,250 faatasi ai 

ma le totogiina e le Kamupani Inisiua o le tau atoa o lona toe 

faaleleia. 

Matagaluega    Fuainumera Faamaumauina 

Aofai o tulaga faaletonu  2 

              

 

1. Faaleagaina o le taavale a le Malo SBS03 i le aso 16 Oketopa 2011 

 

Ituaiga     A. Totoga o Taavale ma le toe faaleleia 

Tau    $736.00 

Auiliiliga  Na lipotia mai i le aso 20 Tesema 2011 e faapea na faasolomuli e 

le ave taavale le taavale e latalata tele i le lifi na mafua ai ona 

maosia le fale o le taavale i lalo o le Fale o le Malo. 

Gaoioiga na faia Na fautuaina e le Matagaluega o Tupe e faapea, e totogi e le 

Ofisa le tupe atoa o le toe faaleleia o le taavale ma e tatau foi i 

lea taimi ona toe faaola mai e le ave taavale lea na aafia le tupe. 

Sa toesea mai lona totogi le $80 e oo mai i le aso 30 o Setema 

2012. Ua maea foi ona totogiina e le ave taavale lē faatagaina 

(tagata ofisa o le Ofisa o Fuainumera Faamauina) le aofaiga e 

$350 o le tinoitupe. E le gata i lea ae le i totogiina e le tasi tagata 

ofisa se tupe, o ia lea na fautuaina e fesoasoani i le totogiina. E 

le’i logoina le ACEO (Corporate Service) pe na ia iloaina le 

faaaogaina o lenei taavale. E le tatau i le Matagaluega ona 

faatagaina so o se tagata ofisa lē faatagaina e aveina so o se 

taavale a le Malo i so o se taimi vagana ai ave taavale ua 

atofaina. 

 

 

2. Faaleagaina o le taavale a le Malo SBS01 i le aso 27 Mati 2012 

 

Ituaiga    A. Totoga o taavale ma le toe faaleleia 

Tau    E le i maua mai 

Auiliiliga Sa logoina mai le mataupu i le aso 11 Aperila 2012 e faapea na 

aafia le taavale i se faalavelave tau taavale i Tuaefu lea na 

aveina e le Ofisa Sili o Fuainumera Faamauina a le Malo. Sa 

malaga o ia i le fale ae fetaui ai ma se Suzuki Terios na mafua ai 

ona faaleagaina le bumper ma le grille i luma. E inisiua le taavale 

i le Apia Insurance lea o lo o latou taofia le totogiina atu o le 

tupe seia uma le suesuega a leoleo ma le faamasinoga. 

Gaoioiga na faia  Ua fautuaina e le Matagaluega o Tupe le Ofisa ina ia tuliloaina le 

Apia Insurance i le taimi e maua ai le faaiuga o le faamasinoga.  

Matagaluega    Galuega, Felauaiga ma Galuega Tetele 

Aofai o tulaga faaletonu  3 

              

 

1. Faaleagaina o le taavale a le Malo MWTI02 i le aso 10  Setema 2011 

 

Ituaiga    A. Totoga o Taavale ma le toe faaleleia 

Tau    $1,391.50 

Auiliiliga Na logoina mai le mataupu i le aso 13 Setema 2011. Sa faaaoga 

le taavale e le Sui Ofisa Lagolago mo se mataupu tau ia te ia lava 

i Motootua. Na maosia le moli faailoilo taumatau i tua a o feliuai 

le taavale, omo le itu e utu ai le penisini ma maosia ai le vali i 

autafa o le moli i tua o le taavale.  

Gaoioiga na faia  Na lipotia le mataupu i le Kamupani Inisiua a le National Pacific.  

 

 

2. Faaleagaina o le taavale a le Malo MWTI01 i le aso 1 Aperila 2011 

 

 Ituaiga    Totoga o taavale ma le toe faaleleia 

 Tau    $4,500 

Auiliiliga Na lipotia mai lenei mataupu i le aso 10 Setema 2011. Na 

malaga faatasi atu le ave taavale ma le Ofisa Sili o Pulega mai le 

fale o le Malo agai i Fugalei i le latou ofisa. O le tuuavanoa o le la 

taavale i se taxi i luma atu e afe i le faleaiga o le Amani na mafua 

ai ona soa mai le bumper i tua o le MWTI01 e se taavale a se 

tagata. Na ioeina e lē e ona le taavale lea lona totogiina o tupe 

mo le faaleleia o le taavale a le Malo. 

Gaoioiga na faia Na fautuaina e le Matagaluega le faatelevaveina o le faaleleia o 

le taavale e totogiina e le National Pacific Insurance. Sa 

fautuaina foi le tuuina atu o se lapataiga malosi i le ave taavale a 

le mataglauega mo lona lē faautauta ua mafua ai ona 

faaleagaina le aseta a le Malo. Ua noatia lē e ona le taavale lea e 

patino i se tagata na mafua ai le mea na tupu e totogiina le 

totogifuapauina faasili o le inisiua.  

 

 

3. Faaleagaina o le taavale a le Malo MWTI30 i le aso 21 Setema 2010 

 

Ituaiga    A. Totoga o Taavale ma le toe faaleleia 

Tau     $24,410 

Auiliiliga Sa lipotia mai le mataupu i le aso 28 Setema 2010. Sa aveina 

lenei taavale e le sui o le Komiti Faufautua mo Upolu lea na ala 

ai ona fetoai ma se Honda Nu.2093 i le magafā i Matautu-Uta. 

Sa ia agai mai Moataa i Vaiala a o faasuaava o ia, ma e le i ai 

sana taumafaiga e tuuavanoa i se taavale patino i se tagata lea o 

lo o malaga mai le isi itu. Na lipotia lenei faalavelave i le 

Matagaluega o Leoleo i lea lava taimi. 

Gaoioiga na faia Na fautuaina e le Matagaluega o Tupe lea ave taavale a le 

Komiti Faufautua ina ia faateaina loa. Na faatonuina lea 

Matagaluega e totogi le tau o le toe faaleleia o lea taavale a le 

Malo ma ia totogiina loa i le ave taavale o le taavale patino lea 

le $17,842 e aofia ai le tau o le toe faaleleia o lana taavale ma 

taui o isi tupe ua faatulai mai i le faalavelave. O le aveina o le 

taavale a o onā o se solitulafono i lalo o le Tulafono o Taavale 

Afi. O tagata ofisa uma o lo o faafoeina taavale a le malo ua 

faapea ona toe lapataia ma faamanatu le faasaina o le 

taumafaina o le ava a o feagai ai ma galuega, aemaise ai le 

vaaiga o nei aseta taugata ma e le taliaina lenei tulaga i so o se 

taimi. O lenei itu e le gata ina malupuipuia ai nei aseta ae faapea 

foi lo latou soifua ma tagata uma o le atunuu.  

 

 

 

 

 

 

 

 

 

 
 
 


